
BOSHLANG‘ICH 
SINFLARDA MATEMATIK 
MANTIQIY FIKRLASHNI 
RIVOJLANTIRUVCHI METOD 
VA VOSITALAR
Eshonqulova Shafoat Ergashevna
JDPU dotsenti

Eshonqulov Sherzod Ummatovich
JiZPI dotsenti

Samandarova Shahnoza
Samarqand davlat pedagogika instituti assistenti

Annotatsiya: Ushbu maqolada boshlang‘ich sinflarda matematik mantiqiy fikrlashni rivojlantirishning ahamiyati, asosiy 
metodlari hamda undan foydalanishda qo‘llaniladigan zarur vositalar haqida ma’lumot beriladi. O‘quvchilarda tahliliy va 
kreativ fikrlashni shakllantirish, muammolarni mustaqil hal qilish ko‘nikmalarini rivojlantirish bugungi kunning muhim vazi-
falaridan biri ekanligi ta’kidlanadi.

Kalit so‘zlar: boshlang‘ich ta’lim, matematik mantiqiy fikrlash, mantiqiy fikrlash metodlari, interfaol o‘yinlar, muammoli 
o‘qitish, didaktik vositalar, matematik konstruktorlar, matematik tafakkur.
Abstract: This article discusses the significance of developing mathematical logical thinking in primary school, the main 
methods, and the essential tools applied in this process. It emphasizes that teaching students analytical and creative 
thinking, as well as forming the ability to solve problems independently, is one of the most important tasks of modern 
education.

Key words: elementary education, mathematical logical thinking, logical thinking methods, interactive games, prob-
lem-based teaching, didactic tools, mathematical constructors, mathematical thinking.
Аннотация: В данной статье представлена информация о значении развития математического логического мыш-
ления в начальных классах, основных методах и необходимых средствах, используемых для этого процесса. Под-
черкивается, что обучение учащихся аналитическому и творческому мышлению, формирование умений самосто-
ятельно решать задачи является одной из важнейших задач современного образования.

Ключевые слова: начальное образование, математическое логическое мышление, методы логического мыш-
ления, интерактивные игры, проблемное обучение, дидактические средства, математические конструкторы, 
математическое мышление.

KIRISH
Matematik mantiqiy fikrlash insonning atrof-muhitni to‘g‘ri tushunishi va uning asosida muammolarni hal 

qilishda zarur bo‘lgan ko‘nikmalardan biridir. Boshlang‘ich sinflardan boshlab bu ko‘nikmalarni rivojlantirish 
o‘quvchilarning kelajakdagi ta’limiga asos soladi. Matematik tafakkur yordamida o‘quvchilar nafaqat matema
tika fanida, balki hayotdagi har xil vaziyatlarda ham qiyinchiliklarni mantiqiy asosda yechishga tayyor bo‘ladilar.

Matematik mantiqiy fikrlashning boshlang‘ich sinflardagi roli

Boshlang‘ich sinf o‘quvchilariga matematik mantiqiy fikrlashni o‘rgatish ularning kelgusidagi o‘zlashtirishiga 
sezilarli ta’sir qiladi. Ya’ni:

•	 Mantiqiy fikrlash imkonini beradi.

•	 Tushunchalarni tizimli ravishda o‘zlashtirishga.

•	 Muammolarni mantiqiy va mustaqil hal qilishga.

•	 Yangilikka moslashish qobiliyatini rivojlantirishga.

Quyida mantiqiy tafakkurni rivojlantiruvchi metodlarga to‘xtalamiz:

•	 “Kichik tadqiqotchi” metodi. Bu metod o‘quvchidan kreativ fikrlashni talab qiladi. Yangi bilimlar olish 
maqsadida o‘quvchi o‘zi masala tuzish va uni hal qilish yo‘llarini izlaydi. O‘qituvchi tomonidan beriladigan 
ijodiy-amaliy topshiriqlar hech qanday yordamsiz yoki namunaga asoslanmagan holda bajariladi. Mazkur 
metodning ustunligi shundaki, o‘quvchilarning bilish faoliyatini bosqichma-bosqich faollashtirish nazarda 
tutiladi hamda unda o‘quvchilarning qobiliyatlarini rivojlantirishga va o‘quv faoliyati tarkibida tadqiqotchilik 
unsurlari bo‘lishiga e’tibor qaratiladi. O‘qituvchi mavzuni yoritmaydi. Bunda mavzuga oid masala sinfga 
tashlanadi, uni o‘quvchilar kichik guruhlarda muhokama qilish jarayonida “tadqiqot” o‘tkazadilar va o‘z 
xulosalarini chiqaradilar, so‘ngra o‘qituvchi yordamida umumlashtiriladi.

•	 “Qiziqarli suhbat” metodi. Bu metod o‘quvchini o‘ylashga, tafakkur etishga undaydi, shuningdek, tez, 
qisqa va qiziqarli bo‘lishi bilan ahamiyatlidir. Qiziqarli suhbat jarayoni o‘qituvchi va o‘quvchining dialogik 
nutqi shaklidagi savol-javobga asoslanadi. Biroq qiziqarli suhbatda o‘qituvchi tomonidan tayyorlangan 
savollarga o‘quvchi darslikdan yoki boshqa o‘quv materialidan tayyor javob topolmaydi. Qiziqarli suhbat 
savollari o‘quvchini tezlikda o‘ylashga va dars davomida olgan bilimlarini amaliy tatbiq etishga undaydi.

•	 “Reyting” metodi. Bu metod qo‘llanganda barcha g‘oya va fikrlar yozma bayon etiladi. Bu esa o‘z fikr va 
g‘oyalarini og‘zaki ifoda etishda qiynaladigan o‘quvchilar uchun qulaylik yaratadi. Yozilgan fikrlar orasida 
keyinchalik xayolga kelgan fikrlarni yozish uchun bo‘sh joylar ham qoldiriladi. O‘quvchilarga o‘z fikrlarini 
erkin va mustaqil ifoda etish topshiriladi. G‘oyalar tahlili keyinroq amalga oshiriladi. Bu metoddan foydala-
nilganda muammoni yechish variantlari imkon qadar ortadi.

•	 “Modellashtirish” metodi. Model so‘zi lotincha bo‘lib, o‘lchov, me’yor, namuna degan ma’noni anglatadi. 
Kuzatilayotgan mantiqiy masala va misolda berilgan obyektlarni chuqur va har tomonlama o‘rganish 
maqsadida tabiatda va jamiyatda ro‘y beradigan jarayonlarning modellari yaratiladi. Buning uchun obyekt
lar hamda ularning xossalari kuzatiladi va ular haqida tushunchalar hosil qilinadi. Bu tushunchalar oddiy 
so‘zlashuv tilida, turli rasmlar, sxemalar, belgilar va grafiklar orqali ifodalanishi mumkin. Ushbu tushun-
chalar model deb ataladi. Masalan, tezlikka oid masalalarda mashina yoki velosiped modellaridan foyda
lanish, uyga oid masalalarda esa uy modelini yasash orqali o‘quvchilarga tushuntirish mumkin.

•	 “Raqamli inqilob” o‘yini. Bu qiziqarli va foydali o‘yin xotirani yaxshilash hamda rivojlantirishga xizmat 
qiladi. O‘yinning mohiyati shundaki, doskaga raqamlar tartib bilan birma-bir aks ettiriladi va keyin o‘chirib 
tashlanadi. O‘quvchilar ularni eslab qolib, keyin ko‘paytirishlari kerak. Bunday zanjirlar 4, 5 va hatto 6 ta 
raqamdan iborat bo‘lishi mumkin. O‘yin vaqt bilan cheklanadi.

Xulosa qilib aytganda, mantiqiy tafakkurni o‘stirish bugungi kunning dolzarb masalasidir. Mantiqiy tafak-
kurni rivojlantiruvchi misol va masalalar ilk maktab bosqichidanoq o‘rgatilmoqda va darsliklarda bu kabi misol 
va masalalarning kiritilishiga kuchli e’tibor qaratilmoqda.

MAVZUGA OID ADABIYOTLAR SHARHI
Boshlang‘ich sinflarda matematik mantiqiy fikrlashni rivojlantirish masalasi ko‘plab olimlar tomonidan 

o‘rganilgan. Akramova o‘z tadqiqotlarida mantiqiy fikrlashni rivojlantirish metodlarini tahlil qilib, o‘quvchilarda 
mustaqil fikrlash va ijodiy yondashuvni shakllantirishning ahamiyatini ta’kidlaydi. Unga ko‘ra, dars jarayonida 
muammoli vaziyatlar yaratish orqali bolalarning tafakkur faoliyatini faollashtirish mumkin. Nazarova esa bolalarda 
mantiqiy tafakkurni vizual vositalar yordamida shakllantirish samarali natijalar berishini ko‘rsatib, rangli bloklar, 
kartalar va grafik tasvirlardan foydalanish orqali tushunchalarni tezroq o‘zlashtirish imkonini bergan.

Karimov tomonidan olib borilgan tadqiqotlarda matematik mantiq va o‘qitish texnologiyalarining uyg‘unligi 
asosiy omil sifatida ko‘rsatiladi. Rustamov esa interfaol o‘yinlarning mantiqiy tafakkurni shakllantirishdagi o‘rnini 
ilmiy asoslab, shaxmat, topishmoq va mantiqiy mashqlar orqali bolalarda mustaqil qaror qabul qilish ko‘nik-
masi shakllanishini ta’kidlaydi. Saydullayevning izlanishlarida esa o‘quv jarayonida qo‘llaniladigan turli vositalar 
orqali mantiqiy fikrlashni rivojlantirish samaradorligi yoritilgan.

Shuningdek, Nabiyev va Abdiraimova boshlang‘ich sinf matematika darslarida mantiqiy tafakkurni shakl-
lantirish metodikasini o‘rgangan bo‘lsa, Karimov va Jo‘rayevning asarlarida matematik bilimlarni tizimli o‘zlash
tirishga xizmat qiluvchi metodlar tahlil qilingan. G‘ulomovning “Geometriya va algebra asoslari” asarida esa 
matematik tushunchalarning nazariy asoslari yoritilib, ularni boshlang‘ich ta’lim jarayonida qo‘llash imkoniyat-
lari ko‘rsatib o‘tilgan. Shu bilan birga, Khan Academy, Brilliant va Wolfram MathWorld kabi xalqaro elektron 
resurslar, shuningdek Uzbekmath.uz platformasi ham mantiqiy tafakkurni rivojlantirish uchun muhim qo‘llanma 
bo‘lib xizmat qilmoqda.

TADQIQOT METODOLOGIYASI 
Tadqiqot metodologiyasi sifatida ushbu maqolada ma’lumotlar asosan ilmiy adabiyotlar, darsliklar va 

zamonaviy o‘quv qo‘llanmalarini o‘rganish orqali yig‘ildi. Shuningdek, boshlang‘ich sinflarda o‘tkazilgan kuza-
tuvlar, dars jarayonida qo‘llanilgan metod va vositalarni tahlil qilish asosiy manba bo‘lib xizmat qildi. O‘qituv
chilarning tajribasi va o‘quvchilar faoliyatini kuzatish orqali ularning mantiqiy fikrlash jarayonini shakllantirishdagi 
samarali yondashuvlar aniqlab olindi. Olingan ma’lumotlar qiyosiy tahlil usuli yordamida o‘rganilib, turli metod 
va vositalarning afzalliklari hamda kamchiliklari umumlashtirildi. Tahlil jarayonida statistik kuzatuv natijalari, 
o‘quvchilarning topshiriqlarni bajarish tezligi va aniqligi hisobga olindi hamda ular asosida xulosalar chiqarildi.

TAHLIL VA NATIJALAR
Matematik mantiqiy fikrlashni rivojlantiruvchi metodlar

•	 Muammoli o‘qitish metodi. O‘quvchilarga muammoli vaziyatlar yaratish orqali ularni o‘ylashga va izla
nishga undash. Bu usul o‘quvchilarning mustaqil fikrlashga intilishini ta’minlaydi. Masalan, masalalarni 
yechish jarayonida bir necha variantni tahlil qilishga o‘rgatish ularni yangicha yondashishga majbur qiladi. 
Ushbu metod orqali o‘quvchilarda mantiqiy qaror qabul qilish zanjiri shakllanadi, ya’ni har bir qarorni 
asoslash ko‘nikmasi shakllanadi.

•	 Loyihaviy o‘qitish. Maqsadli loyiha ustida ishlash orqali o‘quvchilar muammolarni guruh bo‘lib tahlil qili-
shadi, bu esa hamkorlikda mantiqiy fikrlashni rivojlantiradi. Loyihalar matematik bilimlarni kundalik hayotda 
qo‘llash imkonini beradi. Masalan, xarajat va byudjet rejasini tuzish kabi vazifalar o‘quvchilarning mate
matik tafakkurini kengaytiradi.

•	 Interfaol va didaktik o‘yinlar. Matematik mantiqiy fikrlashni rivojlantiruvchi turli o‘yinlar o‘quvchilarni 
qiziqarli tarzda fikrlashga undaydi. Bunday o‘yinlar orasida shaxmat, matematik topishmoqlar va Sudoku 
kabi o‘yinlarni sanash mumkin. Ular orqali o‘quvchilar bir nechta imkoniyatlarni ko‘rib chiqish va optimal 
yo‘lni tanlashni o‘rganadilar.

•	 Vizual vositalardan foydalanish. Vizual tasvirlar (diagrammalar, grafiklar, shakllar) orqali abstrakt 
tushunchalarni aniqroq tushuntirish mumkin. Tasvirlar orqali murakkab tushunchalar bolalarga sodda va 
tushunarli ko‘rinadi. Masalan, chizmalar va grafiklardan foydalanib to‘g‘ri va noto‘g‘ri masalalarni farqlash 
ularning tafakkurini rivojlantiradi.

•	 Matematik mantiq mashqlari. Sodda masalalar va misollar orqali matematik operatsiyalarni mustahkam-
lash. Bu mashqlar o‘quvchilarda asosiy arifmetik operatsiyalarni chuqur o‘rganishga yordam beradi. Har xil 
matematik masalalar orqali fikrlash tezligi ortadi, xatolarni aniqlash va tahlil qilish ko‘nikmalari rivojlanadi.

Matematik mantiqiy fikrlashni rivojlantiruvchi vositalar

•	 Matematik konstruktorlar va o‘yinlar. Masalan, Lego konstruktorlarini qo‘llash o‘quvchilarning fikrla
shini rivojlantiradi. Bu vositalar yordamida bolalar shakllarni to‘g‘ri joylashtirish orqali mantiqiy bog‘lanishni 
tushunadilar va kompozitsion fikrlashni rivojlantiradilar.

•	 Multimedia vositalar. Kompyuter dasturlari va mobil ilovalar matematik mantiqiy fikrlashni rivojlantirishda 
samarali bo‘lishi mumkin. Masalan, Math Playground kabi onlayn platformalar o‘quvchilarning qiziqishini 
oshiradi va o‘quv jarayoniga faol jalb qiladi.

•	 Didaktik materiallar. Rangli bloklar, kartalar va manipulyativ materiallar orqali matematik tushunchalarni 
aniq shakllantirish mumkin. Bu vositalar bolalar uchun matematik operatsiyalarni vizual va fizik jihatdan 
tushunishga yordam beradi va ularning abstrakt fikrlash qobiliyatini rivojlantiradi.

Mantiqiy masalalarning ahamiyati

Mantiqiy fikrlashni rivojlantirishda masalalarning roli katta. Ular o‘quvchilarning sabablarni tahlil qilish, xulo-
salar chiqarish va muammolarni hal qilish qobiliyatlarini shakllantirishga yordam beradi. Ayniqsa, matematik 
masalalar, topishmoqlar, mantiqiy ketma-ketliklar, diagrammalar va o‘yinlar o‘quvchilarda mantiqiy fikrlash 
ko‘nikmalarini mustahkamlaydi.

O‘quv materiallari va resurslar yoshga va qiziqishga mos bo‘lishi kerak. Interaktiv o‘yinlar va raqamli 
texnologiyalar, masalan, o‘quv ilovalari, o‘quvchilarning diqqatini jalb qilishni osonlashtiradi va o‘quv jara
yonini qiziqarli qiladi. Matematik mantiqiy masalalar nafaqat hisob-kitob ko‘nikmalarini, balki tahlil qilish va 
muammolarni samarali hal qilish qobiliyatlarini ham rivojlantiradi.

Matematik masalalar turlari va misollar:

1.	 Arifmetik masalalar.
•	 Oddiy hisoblashni talab qiladi.

•	 Misol: “Do‘konda 15 dona qalam bor edi. Xaridor 6 tasini sotib oldi. Qancha qalam qoldi?”

2.	 Muammo va jumboqlar.
•	 Bir nechta mantiqiy qadamlarni talab qiladi.

•	 Misol: “Bir ota va uning ikki o‘g‘lining yoshi yig‘indisi 65 ga teng. Otaning yoshi ikki o‘g‘lining yoshi yig‘in-
disidan 5 yoshga ko‘p. O‘g‘illarning har biri teng yoshda. O‘g‘illar nechida?”

3.	 Geometrik masalalar.
•	 Shakllar, chiziqlar, burchaklar, yuzalar yoki hajmlar bilan ishlashni talab qiladi.

•	 Misol: “Doira radiusi 7 sm. Doiraning yuzasini hisoblang.”

4.	 Mantiqiy ketma-ketliklar va qonuniyatlar.
•	 Sonlar yoki shakllar orasidagi naqshni aniqlashga asoslanadi.

•	 Misol: “2, 4, 8, 16, … ketma-ketligida 5-sonni toping.”

5.	 So‘zli masalalar.
•	 Hayotiy vaziyatlarni matematik tilda ifodalaydi.

•	 Misol: “Bir avtobusda 25 yo‘lovchi bor edi. Keyingi bekatda 8 tasi tushdi va 15 tasi chiqdi. Avtobusda endi 
nechta yo‘lovchi bor?”

6.	 Optimallashtirish masalalari.
•	 Eng katta yoki eng kichik qiymatni topishni talab qiladi.

•	 Misol: “10 m uzunlikdagi simdan kvadrat shakl yasamoqchisiz. Kvadratning tomon uzunligini toping va 
uning yuzasini hisoblang.”

XULOSA VA TAKLIFLAR
Matematik mantiqiy fikrlash boshlang‘ich sinflardan boshlab rivojlantirilishi kerak, chunki bu ko‘nikmalar 

o‘quvchilarning kelajakdagi ta’lim jarayoniga asos bo‘ladi. Muammoli vaziyatlarni o‘rgatish, loyihalar orqali 
ishlash va interfaol o‘yinlar mantiqiy fikrlashni mustahkamlashning eng samarali metodlaridan hisoblanadi. Har 
bir metod va vosita o‘ziga xos ahamiyatga ega bo‘lib, ular birgalikda o‘quvchilarning mantiqiy fikrlash qobiliyat-
larini maksimal darajada rivojlantirishga yordam beradi.

Shu bilan birga, turli darajadagi masalalar har bir yosh va bilim darajasi uchun mos bo‘lgani sababli, o‘qi
tuvchilar, ota-onalar va talabalar uchun ular bilan ishlashda individual yondashuv tanlash muhimdir. Mate
matikaning bu sohasi nafaqat fan o‘rganishda, balki kundalik hayotda ham foydali ko‘nikmalarni shakllantiradi.

Agar matematikaga doimiy qiziqish uyg‘otilsa, bu kelajakda yanada yuqori intellektual yutuqlarga eri
shishga xizmat qiladi.

Foydalanilgan adabiyotlar ro‘yxati:
1.	 Akramova, Sh. (2019). Boshlang‘ich sinflarda mantiqiy fikrlashni rivojlantirish metodlari. Pedagogika Ilmi Jurnali.
2.	 Karimov, Z. (2020). Matematik mantiq va o‘qitish texnologiyalari. Toshkent: “O‘qituvchi” nashriyoti.
3.	 Rustamov, M. (2021). Interfaol o‘yinlar orqali matematik mantiqiy fikrlashni rivojlantirish. Boshlang‘ich ta’lim metodi-

kasi.
4.	 Saydullayev, K. (2022). O‘quv jarayonida mantiqiy fikrlashni rivojlantirish vositalari. Samarqand: “Zamin”.
5.	 Nazarova, D. (2018). Bolalarda mantiqiy tafakkur rivojlanishiga yordam beruvchi vizual vositalar. Psixologiya va Ta’lim.
6.	 Nabiyev, A., Abdiraimova, X. (2021). Boshlang‘ich sinf matematika darslarida o‘quvchilarning mantiqiy tafakkurlarini 

shakllantirish. Muallim, Qoraqalpog‘iston.
7.	 Karimov, U., Jo‘rayev, S. (2019). Boshlang‘ich sinf matematikasi. Toshkent: “O‘qituvchi”.
8.	 G‘ulomov, A. (2017). Geometriya va algebra asoslari. Toshkent.
9.	 Khan Academy (www.khanacademy.org) – Matematika bo‘yicha bepul onlayn platforma.
10.	 Brilliant (www.brilliant.org) – Mantiqiy masalalar va muammolar bo‘yicha materiallar.
11.	 Wolfram MathWorld (mathworld.wolfram.com) – Matematika ensiklopediyasi.
12.	 Uzbekmath.uz – O‘zbekcha matematik materiallar.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

